
Бүгінгі таңда еліміздің білім беру жүйесінде оқушының бойына ұлттық құндылықтарды, адамгершілік қасиеттерді, отаншылдық рухты дарыту — басты міндеттердің біріне айналып отыр. Осыған орайда енгізілген "Адал азамат" біртұтас тәрбие бағдарламасы — оқушыны тек білімді ғана емес, адал, әділетті, жауапкершілігі мол тұлға етіп тәрбиелеуге бағытталған маңызды бағдарлама.
Бастауыш буын – тәрбие негізі қаланатын кезең
Бастауыш сынып – баланың адам болып қалыптасу жолындағы алғашқы баспалдағы. Бұл кезеңде бала қоршаған ортаға, ұстазына, достарына еліктеп, үлгі алады. Сондықтан тәрбие жұмысының тиімділігі мен сапасы көбіне мұғалімнің кәсіби шеберлігіне, жүрек жылуына, тәрбиелік ұстанымына тікелей байланысты.
Мен, Айсары негізгі мектебінің бастауыш сынып мұғалімі ретінде, екінші сыныпта білім алып жатқан төрт оқушыларымен күнделікті жұмыс жүргізіп келемін. Сыныбымда 3 қыз, 1 ер бала бар.  
Балалардың әрқайсысы – ерекше мінезді, зерек, тәрбиелі. Екі оқушым мектеп табалдырығын алғаш аттағанда орыс тілінде сөйлейтін еді. Қазіргі таңда олар қазақ тілінде еркін сөйлейді, бұл – тек мен үшін емес, ата-аналары үшін де үлкен жетістік. Бұл — тек тілді үйрену ғана емес, ұлттық құндылықтарға бет бұрудың алғашқы қадамы деп білемін.

Дәйексөз:
«Тәрбие – балаға ең қажет нәрсе, білім берумен қатар жүрмесе, ол құрғақ ақыл болады» – Ахмет Байтұрсынұлы

"Адал азамат" бағдарламасының бастауыш сыныптағы көрінісі
Бағдарлама негізінде жүргізілетін тәрбие жұмыстары оқушылардың бойында төмендегідей қасиеттерді қалыптастыруға бағытталған:
· Адалдық пен шыншылдық
· Еңбекқорлық пен жауапкершілік
· Құрмет пен мейірімділік
· Отансүйгіштік пен ынтымақ
Бастауыш сыныпта бұл қасиеттерді қарапайым, түсінікті тілде, ойын арқылы, күнделікті іс-әрекетте үйрету маңызды. Мысалы, біз күнделікті сабақ барысында "Адал болу деген не?", "Шындықты айту не үшін маңызды?", "Бір-бірімізге көмектесу – достық па, міндет пе?" деген тақырыптарда пікірталастар, ойындар, қойылымдар ұйымдастырамыз. Бұл оқушылардың өмірлік жағдайларды дұрыс түсінуіне жол ашады.
Педагогикалық әдістер
Бастауыш сыныпта тәрбие беру барысында төмендегі әдістерді жиі қолданамын:
1. Әңгімелеу әдісі
– Балаларға қысқа, өмірден алынған адалдық туралы хикаялар айтып беремін. Мысалы, "Шыншыл бала – Шыңғыс", "Жоғалған әмиян", т.б.
2. Топтық жұмыс
– Мәселен, "Адалдық бұрышы" деген іс-шарада әр оқушы өз ойын сурет, сөз немесе көрініс арқылы көрсетеді. Бұл балалардың шығармашылығын дамыта отырып, құндылықтарды сіңіруге көмектеседі.
3. "Сиқырлы қорапша" әдісі
– Қорап ішіне жағымды/жағымсыз қылықтар жазылған қағаздар салынады. Балалар кезекпен таңдап, сол әрекет адалдыққа жата ма, жоқ па – соны талдайды.
4. "Күн сәулесі" әдісі
– Сабақ соңында әр оқушы "бүгін мен қандай жақсы іс жасадым?" деген сұраққа жауап береді.
Педагогикалық тұжырым:
«Баланы адалдыққа тәрбиелеу – қоғамды түзетудің ең қысқа жолы» – Ыбырай Алтынсарин

Нақты іс-шаралар мысалы
.           "Адалдық – асыл қасиет" атты сынып сағаты
            Бұл іс-шара барысында балалар адалдық туралы мақал-мәтелдер айтып, рөлдік ойындар ойнады.        
            Оқушылар өз өмірлерінен мысал келтіріп, шындықты айту мен алдаудың айырмашылығын   
            ажыратты.
"Адал болайық!" көрме-коллаж
Балалар суреттер мен жазбаша жұмыстар арқылы адалдық тақырыбын бейнеледі. Бір оқушым "Адалдық – жүректен" деп жазған екен. Бұл мені қатты қуантты.
"Адалдық дүкені" ойыны
Сабақтан тыс уақытта шағын "дүкен" ұйымдастырып, әр оқушы өзі қалаған затты алып, "ақысын" адалдықпен төлейді. Яғни, шынайы бағасын өзі айтып, сенімге негізделген сауда жасайды. Бұл ойын арқылы адалдық пен сенімділік қатар дамиды.

«Адал азамат» бағдарламасы аясында бастауыш сыныпта отбасы құндылықтарына тәрбиелеу бағытында да жүйелі жұмыстар жүргізілуде. Мысалы, 17 наурыз – Шаңырақ күніне орай «Даналық мектебі» клубының ұйымдастыруымен 1–3-сынып оқушыларының аналарымен «Жеңге мінезімен көрікті» атты танымдық-мәдени іс-шара өтті. Іс-шарада жеңгенің отбасы мен қоғамдағы рөлі, тәрбиелік маңызы, ұлттық салт-дәстүрдегі орны кеңінен талқыланды. Қатысушылар мақал-мәтел сайыстарына қатысып, ұлттық тағамдар мен киім үлгілерін таныстырды. Мұндай шаралар жас ұрпақты ұлттық болмыс пен отбасылық құндылықтарды қадірлеуге баулиды.
Мұғалімнің рөлі – үлгі болу
"Ұстаз – екінші ана" дегендей, бастауыш сынып мұғалімі — тек білім беруші ғана емес, тәрбиенің үлгісі. Бала мұғалімнің әр сөзін, іс-әрекетін, қарым-қатынасын бақылап өседі. Сондықтан мұғалімнің сөзі мен ісі үйлесімді, әділ, сабырлы болуы – бала тәрбиесінде маңызды.
Мен балаларды шындықты айтуға, бір-біріне көмектесуге, қателіктерін мойындауға, жасаған жақсылығы үшін алғыс айту керек екені үнемі айтып естеріне саламын. Мұндай сәттер бала өмірінде үлкен із қалдыратыны сөзсіз.

Оқушылардың белсенділігі мен жауапкершілігі
Сыныбымдағы оқушылар "Адал азамат" бағдарламасы аясындағы барлық іс-шараларға белсене қатысады. Олар сыныпішілік және мектепішілік деңгейде ұйымдастырылатын:
· тәрбиелік іс-шаралар мен сынып сағаттарына,
· мерекелік концерттер мен көрмелерге,
· челлендждер мен онлайн акцияларға
қызығушылықпен, белсенді түрде қатысады.
Берілген тапсырмаларды мұқият орындап, жауапкершілікпен қарайды. Өз ойларын еркін жеткізіп, пікірталастар мен ортақ жұмыстар кезінде ынтымақтастық танытады. Мұндай белсенділік — олардың бойында адалдық, еңбекқорлық, ұйымшылдық пен бастамашылдық сияқты маңызды қасиеттердің қалыптасып келе жатқанын көрсетеді.

Қорытынды 
"Адал азамат" бағдарламасы – бала тәрбиесіне кешенді қарауға мүмкіндік беретін, құндылыққа негізделген маңызды бағдарлама. Бұл бағдарлама аясында бастауыш сыныпта тәрбие беру — баланың жүрегіне ізгілік дәнін егіп, болашақта елге адал қызмет ететін азамат тәрбиелеудің алғашқы қадамы.
Ұстаз ретінде менің басты мақсатым – білім мен тәрбиені қатар беріп, бала бойына адамгершілік, адалдық, елжандылық сияқты қасиеттерді дарыту. Осы жолда өзім де үнемі ізденіп, баламен бірге өсіп, дамуға тырысамын.
Сондай-ақ бала тәрбиесінде ата-анамен бірлескен жұмыс – табысты тәрбиенің кепілі. Сондықтан түрлі мәдени, танымдық іс-шараларға ата-аналарды жұмылдырып, олармен тығыз байланыста болу – тәрбиелік жұмыстың маңызды бөлігі болып табылады. Өйткені бала — мектеп пен отбасының біріккен күшінің нәтижесі.

